
MINISTRIA E ARSIMIT DHE SPORTIT

RELACION 

PËR

PROJEKTLIGJIN

“PËR 
DISA SHTESA DHE NDRYSHIME NË LIGJIN NR. 69/2012 “PËR SISTEMIN ARSIMOR PARAUNIVERSITAR NË REPUBLIKËN E SHQIPËRISË”, I NDRYSHUAR”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji, “Për disa shtesa dhe ndryshime në ligjin nr. 69/2012 “Për sistemin arsimor parauniversitar në Republikën e Shqipërisë”, i ndryshuar”, ka si qëllim rritjen e efektivitetit të zbatueshmërisë së ligjit për sistemin arsimor parauniversitar dhe mbështetjen e reformave në këtë fushë.

Shtesat dhe ndryshimet e propozuara në ligjin nr. 69/2012, i ndryshuar, synojnë krijimin e bazës së nevojshme ligjore për zbatimin e vizionit dhe të politikës së Qeverisë Shqiptare në fushën e arsimit parauniversitar. Ndryshimet që propozohen do të mundësojnë adresimin e disa aspekteve që ndikojnë në cilësinë dhe efektivitetin e sistemit arsimor parauniversitar.
Nëpërmjet këtij projektligji synohet të riformulohen dhe të shtohen disa përcaktime, në funksion të qartësisë që duhet të kenë përcaktimet ligjore dhe në plotësim të disa vakumeve ligjore të hasura gjatë zbatimit të ligjit aktual.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj është në përputhje të plotë me programin politik të Këshillit të Ministrave, të miratuar me vendimin e Kuvendit nr. 68/2021 “Për miratimin e përbërjes dhe programit politik të Këshillit të Ministrave”, për zhvillimin e sistemit arsimor që pajis nxënësit shqiptarë me dije dhe aftësi konkurruese me bashkëmoshatarët e tyre në BE.

Ky projektligj është në përputhje me Strategjinë Kombëtare të Arsimit, 2021-2026, të miratuar me vendimin nr. 621, datë 22.10.2021 të Këshillit të Ministrave “Për miratimin e Strategjisë Kombëtare të Arsimit, 2021-2026 dhe  të  planit  të veprimit për zbatimin e saj” (SKA 2021-2026). Vizioni i MAS-it për sektorin e arsimit synon ndërtimin e një sistemi arsimor cilësor të bazuar në parimet e gjithëpërfshirjes dhe të mësuarit gjatë të gjithë jetës, që mundëson zhvillimin e potencialit të individit, duke kontribuar në mirëqenien personale të tij, si dhe në forcimin e demokracisë dhe integrimin e vendit në Bashkimin Evropian.
Gjithashtu, nëpërmjet arsimit parauniversitar cilësor, synohet gjithëpërfshirje dhe barazi, duke krijuar kushte që të gjithë nxënësit, pa asnjë dallim, të zhvillojnë njohuri, shkathtësi, qëndrime dhe vlera në pajtim me kërkesat e shoqërisë demokratike, të përballen në mënyrë konstruktive me sfidat e jetës, si dhe të kontribuojnë në ndërtimin e mirëqenies vetjake dhe të shoqërisë.
Projektligji është pjesë e programit të përgjithshëm analitik të projektakteve për Ministrinë e Arsimit dhe Sportit për t’u miratuar në vitin 2022, në zbatim të vendimit nr. 850, datë 29.12.2021, të Këshillit të Ministrave “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2022”. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nëpërmjet projektligjit “Për disa shtesa dhe ndryshime në ligjin nr. 69/2012 “Për sistemin arsimor parauniversitar në Republikën e Shqipërisë”, i ndryshuar synohet standardizimi dhe harmonizimi i normave ligjore përkatëse duke evidentuar problematikat në zbatimin e ligjit aktual. 

Në nenin 2 të ligjit aktual në fuqi ku jepen përkufizimet është propozuar të futet koncepti i shkollës së bashkuar. Nisur nga numri i ulët i nxënësve në disa shkolla të zonave rurale janë krijuar shkollat e bashkuara dhe për të qenë në përputhje me ligjin është e nevojshme futja e konceptit të këtyre shkollave, të cilat do të jenë vetëm publike. Efekti negativ që sjell mosimplementimi i këtyre shkollave në ligj është neglizhimi i ndjekjes së arsimit nga nxënësit, pasi është e pamundur të arsimohen në këto institucione për shkak të mosplotësimit të kufirit minimal të numrit të nxënësve në shkollë. Shteti është i detyruar të ofrojë arsim për fëmijët shtetas në Republikën e Shqipërisë, si një e drejtë e kushtetuese e sanksionuar në legjislacionin e brendshëm dhe atë ndërkombëtar.
Në nenin 6 të ligjit, pas pikës 11 është propozuar të shtohet pika 12, ku përcaktohet që personat që janë dënuar për vepra penale që lidhen me të miturit ose vepra penale që lidhen me institucionet arsimore parauniversitare nuk mund të ushtrojnë profesionin e mësuesit dhe punonjësit e tjerë në institucionet arsimore parauniversitare apo të punojnë në institucionet arsimore parauniversitare, pavarësisht rehabilitimit të tyre. Ky propozim bëhet duke u nisur nga fakti që nxënësi mund të jetë i rrezikuar përpara individë që kanë kryer vepra penale që lidhen me të miturit apo me institucionet arsimore parauniversitare. Një individ i dënuar për vepra penale të kësaj natyre për shkak të profilit që paraqet përpara nxënësve, sjell nevojën e propozimit legjislativ që për këto raste të parashikohen sanksione në lidhje me kategorinë e veprës penale që pengon atë të punësohet pranë institucioneve arsimore parauniversitare. 
Ky parashikim është një mundësi më shumë për parandalimin e përsëritjes së veprës penale ndaj të miturive dhe një garanci më shumë për një sistem arsimor të shëndetshëm. Mësuesi për hir të profesionit të tij duhet të jetë një person me një figurë të pastër morale dhe etike të arrijë të përcjelli vlera dhe parime duke kontribuar në edukimin e nxënësve. Është e papranueshme që në sistemin arsimor të punojnë individ me të shkuar kriminale edhe pse të rehabilituar, pasi dëmtojnë sistemin arsimor dhe nuk mbështesin parimet themelore të garantimit të sigurisë dhe interesit më i lartë i fëmijës.
Në nenin 22 të ligjit është parashikuar ndryshimi i pikës 3 dhe 4. Konkretisht është propozuar që shkollat e arsimit të orientuar nisin në klasën e parë të arsimit bazë, dhe jo vetëm në klasa të caktuara të arsimit bazë siç është e parashikuar aktualisht në ligjin nr. 69/2012, i ndryshuar. Si dhe, në shkollat e arsimit bazë, mund të krijohen klasa të arsimit të orientuar, sipas përcaktimeve me udhëzim të ministrit përgjegjës për arsimin.

Nëpërmjet këtij propozimi sigurohet edukimi dhe promovimi i talenteve në arsimin bazë, jo vetëm nga shkollat e drejtimit të orientuar, por edhe nga shkollat klasike.

Aktualisht shkollat e drejtimit të orientuar funksionojnë në nivel qarku, madje jo në të gjitha qarqet e vendit. Krijimi i klasave të arsimit të orientuar në shkollat e arsimit bazë, është një mundësi për të gjithë nxënësit që dëshirojnë të zhvillojnë talentin e tyre, sipas drejtimit përkatës të shkollës. Krijimi i klasave të arsimit të orientuar në arsimin bazë, do të krijojë një mundësi për shumë nxënës për zhvillimin e talentit të tyre, por pa cenuar formimin në kulturën e përgjithshme. Nga ana tjetër, duke siguruar vijimin në kulturën e përgjithshme si të gjithë nxënësit e shkollave të tjera të arsimit bazë, të gjithë nxënësit që kanë dëshirë të përfshihen në klasa të orientuara nuk humbasin mundësinë që të rikthehen normalisht në klasa klasike të arsimit bazë.

Nxënësit që ndjekin këto klasa dhe kanë dëshire që në arsimin e mesëm të ndjekin arsimin e orientuar, e fillojnë këtë të fundit me një formim të plotë dhe pothuajse të njëjtë me nxënësit që vijojnë arsimin e orientuar që nga klasa 1, duke mos krijuar boshllëqe për këta nxënës. 

Përsa i përket ndryshimit të fjalisë së parë dhe të dytë të pikës 4 të nenit 22, sqarojmë se aktualisht pika 4 e nenit 22 të ligjit nr. 69/2012, i ndryshuar parashikon se:

“4. Arsimi bazë me kohë të plotë është i detyrueshëm për të gjithë fëmijët që janë shtetas shqiptarë me banim në Republikën e Shqipërisë nga mosha gjashtë vjeç deri në moshën gjashtëmbëdhjetë vjeç, me përjashtim të rasteve të parashikuara në këtë ligj. Nxënësi ka të drejtë ta ndjekë arsimin bazë me kohë të plotë kur mbush moshën gjashtë vjeç edhe pas fillimit të vitit shkollor deri në 31 dhjetor të po atij viti kalendarik, deri në moshën shtatëmbëdhjetë vjeç. Nxënësi, që ka mbushur moshën shtatëmbëdhjetë vjeç dhe nuk ka përfunduar arsimin bazë, lejohet të përfundojë klasën që po ndjek. Nxënësit, që kanë mbushur moshën gjashtëmbëdhjetë vjeç dhe nuk e kanë përfunduar arsimin bazë me kohë të plotë, kanë të drejtë të regjistrohen në shkollat e arsimit bazë me kohë të pjesshme.”.

Nëpërmjet ndryshimeve propozohet të hiqet togfjalëshi “që janë shtetas shqiptarë” sepse ky përcaktim shkakton diskriminim ndërmjet shtetasit shqiptarë dhe shtetasit të huaj, por banues në Republikën e Shqipërisë, të cilit i mohohet e drejta për arsimin. Gjithashtu, është propozuar të ndryshohet edhe mosha kur nxënësit kanë të drejtë të ndjekin arsimin bazë me kohë të plotë. Konkretisht propozohet që të drejtën e nxënësit që të ndjekë arsimin bazë me kohë të plotë kur mbush moshën 6 vjeç edhe pas fillimit të vitit shkollor, por me kusht që nxënësit të mbushin moshën 6 vjeç deri në 31 dhjetor të po atij viti kalendarik. Ky propozim është bërë duke u mbështetur në ndryshimet e zhvillimit aktual të fëmijëve, si dhe duke vlerësuar të panevojshme që fëmijët të humbasin një vit shkollor për shkak të mospërmbushjes së kriterit të moshës në momentin e fillimit të vitit akademik në rastet kur fëmijët arrijnë moshën gjashtë vjeçare brenda vitit kalendarik. Gjithashtu ky propozim është bërë duke marrë në konsideratë edhe dëshira e prindit/kujdestarit ligjor për të përfshirë edhe fëmijët që nuk mbushin 6 vjeç në ditën e parë të shkollës.
Në nenin 24 të ligjit, pas pikës 4, shtohet pika 5 ku parashikohet se ministri përcakton shkollat e arsimit të orientuar që marrin statusin “Shkollë kombëtare”. Nëpërmjet këtij propozimi synohet:

1. Të sigurohet formimi artistik mbi baza të vërteta profesioniste.

2. Të arrihet një përgatitje dhe ballafaqim me publikun dhe tregun e artit kombëtar dhe më gjerë.

3. Ruajtja dhe vazhdimi përgatitjes profesionale artistike në profilet muzikë, art figurative dhe balet, duke vazhduar ruajtjen e traditës dhe identitetit kombëtar të kësaj shkolle.

4. Të krijohet autonomi në përzgjedhjen e fëmijëve dhe të rinjve të talentuar për këtë shkollë.

5. Mbështetja e veçantë e domosdoshme financiare që e bën të mundur realizimin e specifikave të kësaj shkolle.

Gjithashtu, në shkronjën a”, të pikës 2, të nenit 28, të ligjit është propozuar të shtohet edhe miratimi i ministrit përgjegjës për arsimin për ndërtimin dhe rikonstruksionin e godinave të institucioneve arsimore publike, sipas standardeve të miratuara nga Këshilli i Ministrave, me fonde të Buxhetit të Shtetit ose me fonde nga transferta e pakushtëzuar ose të ardhurat e veta. Sipas ligjit aktual në fuqi kjo është kompetencë vetëm e njësive të vetëqeverisjes vendore.
Në nenin 42, konkretisht në titull dhe në pikat 1, 2 , 3 dhe 7 përveç institucioneve arsimore private janë shtuar edhe institucionet arsimore plotësuese private. Gjithashtu, po në këtë nen është propozuar që pas pikës 7 të shtohet pika 8 ku përcaktohet që procedurat e posaçme për shqyrtimin e kërkesave për licencë të institucioneve arsimore private dhe institucioneve arsimore plotësuese private, përcaktohen me udhëzim të ministrit përgjegjës për arsimin. Këto parashikime kanë për qëllim të plotësojnë kuadrin ligjor, me dispozita mbi hapjen dhe mbylljen e institucioneve arsimore plotësuese private, njësoj si për institucionet e tjera arsimore private parauniversitare, duke pasur në konsideratë mënyrën e organizmit dhe funksionimit të institucioneve plotësuese private parauniversitare.
Në nenin 55 të ligjit është propozuar të ndryshohet pika 1 dhe pika 3. Konkretisht, propozohet për ndryshim pika 1, e nenit 55 ku përgjegjës për emërimin, shkarkimin apo pezullimin e drejtorit të institucionit arsimor parauniversitar publik të jetë drejtori i Drejtorisë Rajonale Arsimore Parauniversitare (institucionit rajonal arsimor, përkatës, përgjegjës për arsimin parauniversitar). 
Në përputhje me përcaktimin e propozuar në pikën 1, të këtij neni, propozohet dhe ndryshimi për pikën 3, sipas së cilës shkarkimi i drejtorit të institucionit arsimor publik, për shkelje të dispozitave të këtij ligji dhe akteve të tij nënligjore, shkelje të etikës e të sjelljes në institucion, si dhe për mosrealizime të institucionit do të bëhet nga titullari i institucionit rajonal arsimor, përkatës, përgjegjës për arsimin parauniversitar.

Në nenin 55/1 të ligjit, konkretisht në pikën 2 dhe 4, të tij janë propozuar dy shtesa, të cilat synojnë një zbatim më efikas të kësaj dispozite.

Konkretisht, në pikën 2, është propozuar që kandidati për drejtor të institucionit arsimor parashkollor duhet të ketë, të paktën, pesë vjet përvojë pune si mësues në arsimin parashkollor, duke specifikuar llojin konkret të arsimit, sipas niveleve të arsimit parauniversitar.
Po në këtë nen, në pikën 4, është propozuar që drejtori i institucionit arsimor parashkollor, privat, duhet të konfirmohet nga institucioni përgjegjës për licencimin, pas emërimit dhe/ose shkarkimit të tij, sipas procedurave të përcaktuara nga vetë institucioni në rregulloren e tij.

Në nenin 60 të ligjit është propozuar ndryshimi i pikës 1, duke përfshirë përcaktime për procedurat për pranimin, emërimin, pezullimin dhe largimin nga një vend pune edhe për mësuesin në dispozicion, përveç mësuesit të punësuar sipas renditjes në portalin “Mësues për Shqipërinë”. Kjo kategori e mësuesve (mësuesi në dispozicion), ndryshe nga mësuesit, të cilët emërohen nga drejtori i institucionit arsimor, do të emërohen nga titullari i institucionit arsimor vendor, përgjegjës për arsimin parauniversitar, sipas renditjes në portal. 
Ky propozim është bërë nisur nga fakti që mësuesi në dispozicion është domosdoshmëri për rastet kur mungon mësuesi në një institucion arsimor parauniversitar, me qëllim që nxënësit të mos ngelen pa mësim dhe të mos krijojnë mangësi nga mungesat e justifikuara të mësueseve. Fakti që ky mësues do të zëvendësojë mësues në institucione të ndryshme sipas rasteve dhe nevojave të drejtorëve, nuk mund të lidhë dot kontratën vetëm më një institucion, ndaj punësimi i tij do të bëhet nga ZVAP-të përkatëse, për ti pasur në dispozicion gjatë të gjithë vitit për zëvendësimet e nevojshme.

Nëpërmjet këtij projektligji është propozuar të shtohet neni 64/1 ku parashikohet arsimimi i fëmijëve me aftësi të kufizuara në Qendra Burimore. Gjithëpërfshirja dhe arsimimi cilësor i nxënësve me aftësi të kufizuar, duke u mbështetur me shërbime të specializuara rehabilituese nga qendrat burimore është parësore. Bazuar edhe në parimin e arsimimit të personave me AK të përcaktuar nenin 63 të në ligjit nr. 69/2012, i ndryshuar, fokusi i arsimit të personave me AK është gjithëpërfshirja dhe aftësimi.

Qendrat burimore do të sigurojnë mbështetje institucionale të të gjithë komunitetit të nxënësve me aftësi të kufizuar, pavarësisht llojit të vështirësisë apo institucionit arsimor që kanë përzgjedhur për arsimimin e tyre, me qëllim përgatitjen dhe integrimin e tyre në shoqëri, duke nxitur rritjen e rezultateve akademike nëpërmjet përgatitjes profesionale dhe shërbimeve mbështetëse. 

Qendrat burimore njihen në rajon dhe më gjerë si modele që mbështesin arsimimin e nxënësve me AK dhe integrimin e tyre social. Kryesisht institutet për nxënës që nuk shikojnë dhe dëgjojnë shërbejnë si qendra burimore për këto persona, duke ofruar mbështetje për arsimimin e plotë dhe gjatë gjithë jetës dhe integrimin e tyre në tregun e punës. Transformimi i një shkolle/instituti të arsimit special në një qendër burimore për aftësinë e kufizuar është një proces që kalon nëpër disa etapa, të cilat kërkojnë ndryshime ligjore që prekin statutin e institutit, strukturën, stafin drejtues, mësimdhënës dhe të specializuar, kurrikulën, infrastrukturën, etj. 

Ky proces i nisur prej disa dekadash në vendet evropiane, ka arritur mbylljen graduale të shkollave speciale dhe fuqizimin e qendrave burimore që kanë siguruar gjithëpërfshirjen dhe të mësuarit e vazhduar gjatë gjithë jetës të personave me AK, aftësimin për jetesë të pavarur dhe integrimin e tyre në tregun e punës. 

Në vendet e rajonit dhe kryesisht në Kosovë aktualisht ekzistojnë qendrat burimore për PAK, të ngritura mbi bazën e instituteve dhe shkollave ekzistuese speciale për nxënësit e verbër, me probleme dëgjimi, shkolla speciale për nxënësit me dëmtime intelektuale, të cilat si qendra burimore ofrojnë disa shërbime, si: 
1. Identifikimi dhe referimi për vlerësim i fëmijëve me AK që janë jashtë shkollës dhe i atyre që janë në shkollë apo institucione parashkollore dhe që kanë nevojë për mbështetje. 

2. Mbështetja e nxënësve me AK dhe mësuesve që punojnë me këto nxënës në shkolla jo speciale. 

3. Formatim i punës praktike në klasë me nxënës me AK.

4. Zhvillimi, hartimi dhe shpërndarja e materialeve ndihmëse mësimore për nxënës me AK.

5. Organizmi i kurseve trajnuese për mësues dhe prindër të fëmijëve me AK dhe vështirësi në të nxënë që janë në shkolla jo speciale.  

6. Vlerësimi i nxënësve  me AK dhe vështirësi në të nxënë të shkollave jospeciale.

Pavarësisht se në nenin 86 të Rregullores për funksionimin e institucioneve arsimore parauniversitare në Republikën e Shqipërisë, miratuar me urdhrin nr. 31, datë 28.01.2020, janë përcaktuar shkollat e specializuara për nxënësit me aftësi të kufizuar, në RSH nuk ka asnjë shkollë publike speciale që funksionon edhe si qendër burimore për PAK.

Për transformimin e shkollave speciale në qendra burimore për aftësinë e kufizuar në MAS me urdhrin nr. 427, datë 2.11.2021, “Për përcaktimin e modelit të qendrave burimore për nxënësit me aftësi të kufizuara”, është ngritur një grup punë ad-hoc për përcaktimin e modelit të qendrës burimore, duke shfrytëzuar kapacitetet dhe përvojën e shkollave speciale, i cili në zbatim të detyrave të tij ka bërë propozimin e përfshirjes së qendrave burimore në ligjin nr. 69/2012, i ndryshuar, si hapi i parë i domosdoshëm për transformimin e shkollave speciale në qendra burimore. 

Nëpërmjet këtij projektligji propozohet që në Kreun XIII të ligjit, kudo që është përdorur togfjalëshi “institucion përgjegjës për sigurimin e cilësisë” të  zëvendësohet me togfjalëshin “institucioni përgjegjës për ofrimin dhe sigurimin e shërbimit arsimor”, si dhe plotësohen kompetencat e specialistëve përgjegjës për inspektimin, për ti autorizuar ato si inspektorë në përputhje me kuadrin ligjor për inspektimin. 
Ky propozim vjen në kuadër të krijimit të Drejtorisë së Përgjithshme të Arsimit Parauniversitar me vendimin nr. 99, datë 27.02.2019, të Këshillit të Ministrave, “Për krijimin, mënyrën e organizimit e të funksionimit të Drejtorisë së Përgjithshme të Arsimit Parauniversitar”, si institucion varësie i Ministrisë së Arsimit dhe Sportit, i cili ka si qëllim ofrimin dhe sigurimin e shërbimit arsimor cilësor në të gjitha institucionet arsimore të sistemit parauniversitar në Republikën e Shqipërisë. Nëpërmjet këtij propozimi synohet përmirësimi i zbatimit të legjislacionit në fushën e arsimit dhe konkretisht në fushën e monitorimit, vlerësimit dhe inspektimit të institucioneve arsimore publike dhe jopublike. 

Projektligji parashikon dispozita kalimtare mbi zbatimin e kriterit për trajnimin dhe pajisjen me certifikatën e drejtuesit të institucionit arsimor parauniversitar, sipas pikës 2 të nenit 55 dhe pikës 2, të nenit 55/1, të ligjit nr. 69/2012, i ndryshuar për drejtuesin e institucionit arsimor parashkollor. Zbatimi i këtij kriteri, për secilin drejtues, propozohet të hyjë në fuqi brenda dy viteve nga hyrja në fuqi e projektligjit.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në zbatim të neneve 78 dhe 83, pika 1, të Kushtetutës së Republikës së Shqipërisë.
V. VLERËSIMI I SHKALLËS SË PËRAFRIMIT ME ACQUIS E BE (PËR PROJEKTAKTET NORMATIVE)

Ky projektligj përafron pjesërisht Rekomandimin e Këshillit të 22 majit 2017 mbi Kornizën Evropiane të Kualifikimeve për mësimin gjatë gjithë jetës dhe shfuqizimin e rekomandimit të Parlamentit Evropian dhe të Këshillit të 23 Prillit 2008 mbi krijimin e Kornizës Evropiane të Kualifikimeve për mësimin gjatë gjithë jetës, si dhe Rekomandimin e Këshillit të 28 qershorit 2011, për reduktimin e braktisjes së hershme të shkollës.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji “Për disa shtesa dhe ndryshime në ligjin nr. 69/2012 “Për sistemin arsimor parauniversitar në Republikën e Shqipërisë”, i ndryshuar”, përbëhet nga 14 nene, konkretisht si më poshtë:

Në nenin 1 të projektligjit është parashikuar që në nenin 2 të ligjit, pas pikës 5, shtohet pika 5/1, ku përcaktohet përkufizimi i shkollës së bashkuar. Shkollë e bashkuar është institucioni arsimor parauniversitar publik, që përfshin ciklin e arsimit të mesëm të lartë dhe ciklin e arsimit bazë. Shkolla e bashkuar publike, mund të ketë edhe shkolla vartëse. Shkollat e bashkuara janë vetëm publike. Nevoja e këtij propozimi lind për shkak të numrit të ulët të nxënësve në disa shkolla të zonave rurale dhe për këtë arsye propozohen Shkollat e Bashkuara.  Efekti negativ që sjell mosimplementimi i saj  në ligj është neglizhimi arsimor i nxënësve në zona ku numri i tyre është i ulët, pasi është e pamundur të arsimohen në këto institucione për shkak të mosplotësimit të kufirit minimal të numrit të nxënësve në shkollë. Për shkak të mospërmbushjes së numrit të nxënësve për klasë, që do të sjellë në vijim mospërmbushjen e numrit total të nxënësve në shkollë, pasoja e të cilës është mbyllja e institucioneve arsimore parauniversitare publike, veprim i cili ka risk të lartë për shkak të efekteve negative në sistemin arsimor. Këto efekte që prodhohen lidhen me transferimin e nxënësve në shkolla më të largëta të cilat funksionojnë për arsye të përmbushjes së kritereve. Gjithë kjo procedurë passjell distanca të largëta të nxënësit me institucionin arsimor, e cila në zona të vogla është një ndër arsyet kryesore të  neglizhencën për arsim, pra braktisjes së shkollës. Për këto arsye, është përdorur ky mekanizëm për ofrimin e shërbimit arsimor për të gjithë nxënësit në Republikën e Shqipërisë duke implementuar konceptin “Shkollë e Bashkuar” të cilat për të përmbushur numrin e nxënësve në shkollë gjejnë zgjidhjen duke bashkuar brenda një institucioni arsimor parauniversitar ciklin e arsimit të mesëm të lartë dhe ciklin e arsimit bazë.
Në nenin 2 të projektligjit parashikohet që në nenin 6 të ligjit, pas pikës 11, shtohet pika 12, ku përcaktohet që nuk lejohet të ushtrojnë profesionin apo të punojnë në institucionet arsimore parauniversitare, pavarësisht rehabilitimit, personat që janë dënuar për vepra penale që lidhen me të miturit ose vepra penale që lidhen me institucionet arsimore parauniversitare. Është e papranueshme që në sistemin arsimor të punojnë individ me të shkuar kriminale edhe pse të rehabilituar, pasi dëmtojnë sistemin arsimor dhe nuk mbështesin parimet themelore të garantimi të sigurisë dhe interesit më i lartë i fëmijës.
Në nenin 3 të projektligjit është përcaktuar që në nenin 22 bëhen këto ndryshime:

Pika 3 ndryshohet me këtë përmbajtje:

“3. Shkollat e arsimit të orientuar nisin në klasën e parë të arsimit bazë, duke siguruar formimin e mjaftueshëm të nxënësve në lëndët e kulturës së përgjithshme. Në shkollat e arsimit bazë, mund të krijohen klasa të arsimit të orientuar, sipas përcaktimeve me udhëzim të ministrit përgjegjës për arsimin.”. Ky parashikim ka për qëllim që të plotësojë parashikimin në fuqi, duke krijuar mundësinë që për fusha specifike ku arsimi i mesëm i lartë është i orientuar, të fillojë arsimimi i orientuar që nga klasa e parë në fushat e këtyre shkollave. Aktualisht arsimi i mesëm i orientuar është në fushën e arteve si baleti apo muzika, sportit, gjuhët e huaja dhe teknologjinë e informacionit. Po ashtu, me shtimin e fjalisë së dytë krijohet mundësia që të hapen klasa të orientuara në arsimin bazë. Në shkollat 9-vjeçare klasike do të krijohet mundësia që të hapen klasa të orientuara për nxënësit që kanë dëshirë t’i ndjekin këto klasa. Kështu, në shkolla të zakonshme 9-vjeçare do të hapen klasa të orientuara në fushën e muzikës, ku nxënësit do të studiojnë në vend të edukimit muzikor, një instrument të caktuar për shembull, nisur edhe nga talenti i tyre në këtë fushë. I njëjti argumentim vjen edhe për shkollat në fushat e tjera.
Fjalia e parë dhe e dytë e pikës 4 ndryshojnë si më poshtë:

“4. Arsimi bazë me kohë të plotë është i detyrueshëm për të gjithë fëmijët me banim në Republikën e Shqipërisë nga mosha gjashtë vjeç deri në moshën gjashtëmbëdhjetë vjeç, me përjashtim të rasteve të parashikuara në këtë ligj. Nxënësi ka të drejtë ta ndjekë arsimin bazë me kohë të plotë kur mbush moshën gjashtë vjeç edhe pas fillimit të vitit shkollor deri në 31 dhjetor të po atij viti kalendarik, deri në moshën shtatëmbëdhjetë vjeç.”. E drejta për arsim është nevojë shoqërore e garantuar në Kushtetutë si një e drejtë e pamohueshme dhe ekskluzive për fëmijët e parashikuar në nenin 57 të Kushtetutës “1. Kushdo ka të drejtën për arsimim” dhe “2. Arsimi shkollor i detyrueshëm caktohet me ligj”. Arsimi bazë në veçanti, luan një rol mjaft të rëndësishëm për zhvillimin e fëmijës  dhe si i tillë është një detyrim i cili përmbushet nëpërmjet dy veprimeve shumë të rëndësishme:


Së pari: Detyrimi i prindit të regjistroj fëmijën pranë institucioneve arsimore parauniversitare publike apo private.


Së dyti: Detyrimi i shtetit dhe i institucioneve arsimore të sigurojnë mjetet dhe kushtet e nevojshme për të përmbushur këtë detyrim.


Arsimi bazë nuk është fakultativ, pikërisht për këtë arsye prindi duhet të regjistroj fëmijën, i cili ka mbushur moshën për t’u arsimuar pranë institucioneve arsimore parauniversitare për të përmbushur këtë të drejtë me natyrë detyruese. Qëllimi i legjislacionit është të jetë sa më gjithëpërfshirës, sa më eficient duke shmangur efektet negative. Ligji nr. 69/2012, i ndryshuar shprehet në nenin 22 pika 4 se: “Arsimi bazë me kohë të plotë është i detyrueshëm për të gjithë fëmijët që janë shtetas shqiptarë me banim në Republikën e Shqipërisë nga mosha gjashtë vjeç deri në moshën gjashtëmbëdhjetë vjeç, me përjashtim të rasteve të parashikuara në këtë ligj”. Parashikimi në fuqi shkakton diskriminim ndërmjet shtetasit shqiptarë dhe shtetasit me një shtetësi tjetër të huaj, por banues në Republikën e Shqipërisë e cila në thelb i mohon të drejtën për arsim shtetasit të huaj dhe pika e dytë, shkakton kufizim të moshës për arsim. Po ashtu, grupi i punës i ngritur për vlerësimin e kuadrit ligjor në raport me Kodin e Procedurave Administrative ka konstatuar se ky përcaktim nuk është në përputhje me parimin e ligjshmërisë të përcaktuar në KPA dhe duhet të jetë i barabartë për të gjithë fëmijët që banojnë në Republikën e Shqipërisë. Lidhur me moshën për fillimin e arsimit bazë të detyrueshëm mund të themi se ky sanksionim ka natyrë të ngurtë dhe jo gjithëpërfshirës, pasi një fëmijë i cili deri në momentin e fillimit të vitit akademik nuk ka mbushur moshën gjashtë vjeç, nuk ka të drejtë të regjistrohet pranë institucioneve arsimore parauniversitare. Për këto shkaqe propozohen ndërhyrje legjislative duke propozuar ndryshime që do sjellin përfshirjen në arsim edhe të fëmijëve të cilët deri më 31 dhjetor pra, fundit të vitit kalendarik të kenë mbushur moshën gjashtë vjeçare. Ky propozim mbështetet gjithashtu edhe në ndryshimet e zhvillimit aktual të fëmijëve. Gjykohet e panevojshme që fëmijët të humbasin një vit shkollor për shkak të mospërmbushjes së kriterit të moshës në momentin e fillimit të vitit shkollor, në rastet kur fëmijët arrijnë moshën gjashtë vjeçare brenda vitit kalendarik. Në këtë kuptim pjesë e detyrimit shkollor do të jenë edhe fëmijët që kanë një diferencë prej jo më shumë se 105 ditë nga pjesa tjetër e fëmijëve që kanë pasur të drejtë deri sot të fillojnë klasën e parë. Duke mbajtur në konsideratë dëshirën e prindit/kujdestarit ligjor, zhvillimit moshor të fëmijës dhe aftësive konjuktive propozojmë që në detyrimin shkollor të përfshihen edhe fëmijët që nuk mbushin 6 vjeç në ditën e parë të shkollës. 
Në nenin 4 të projektligjit parashikohet që në nenin 24 të ligjit, pas pikës 4, shtohet pika 5, ku parashikohet që ministri përcakton shkollat e arsimit të orientuar që marrin statusin “Shkollë kombëtare”. Kriteret që duhet të plotësojnë shkollat, stafi drejtues dhe programi mësimor i këtyre shkollave, përcaktohen me udhëzim të ministrit.

Në nenin 5 të projektligjit parashikohet që në fund të shkronjës “a”, të pikës 2 të nenit 28, shtohet togfjalëshi “, pas miratimit nga ministria përgjegjëse për arsimin;”. Ky parashikim ka për qëllim që njësitë e vetëqeverisjes përpara se të vendosin ndërtimin dhe rikonstruksionin e godinave të institucioneve arsimore publike, sipas standardeve të miratuara nga Këshilli i Ministrave, me fonde të Buxhetit të Shtetit ose me fonde nga transferta e pakushtëzuar ose të ardhurat e veta, duhet të marrin miratimin e ministrisë përgjegjëse për arsimin në mënyrë që të shpërndarja e investimeve në infrastrukturën shkollore të bëhet sipas nevojave dhe politikave në arsimin parauniversitar.
Në nenin 6 të projektligjit parashikohet që në nenin 42 të ligjit, në titull dhe në pikat 1, 2, 3 dhe 7 pas togfjalëshit “Institucionet arsimore private”, shtohet togfjalëshi “dhe institucionet arsimore plotësuese private”. Ky parashikim ka për qëllim që të plotësojë kuadrin ligjor, me dispozita mbi hapjen dhe mbylljen e institucioneve arsimore plotësuese private, njësoj si për institucionet e tjera arsimore private parauniversitare, duke pasur në konsideratë mënyrën e organizmit dhe funksionimit të institucioneve plotësuese private parauniversitare.
Gjithashtu po në këtë nen, pas pikës 7 shtohet pika 8 ku parashikohet që procedurat e posaçme për shqyrtimin e kërkesave për licencë të institucioneve arsimore private dhe institucioneve arsimore plotësuese private, përcaktohen me udhëzim të ministrit përgjegjës për arsimin.

Në nenin 7 të projektligjit parashikohen ndryshimet që bëhen në nenin 55 të ligjit. Konkretisht është përcaktuar ndryshimi i pikës 1 me përmbajtje si më poshtë: 
 “1. Drejtori i institucionit arsimor publik emërohet nga titullari i institucionit rajonal arsimor, përkatës, përgjegjës për arsimin parauniversitar, pas propozimit të dy kandidatëve që vlerësohen me konkurrim të hapur nga komisioni i vlerësimit. Komisioni përbëhet nga një përfaqësues i njësisë bazë të vetëqeverisjes vendore, një përfaqësues i njësisë arsimore vendore përgjegjëse për arsimin parauniversitar, kryetari i bordit të institucionit, kryetari i këshillit të prindërve të institucionit dhe dy mësues të institucionit arsimor të zgjedhur nga këshilli i mësuesve. Njëri prej dy mësuesve, me përvojën më të gjatë në atë institucion arsimor, drejton komisionin e vlerësimit. Procedurat për emërimin, uljen në detyrë, pezullimin dhe shkarkimin e drejtorit dhe nëndrejtorit të institucionit përcaktohen me udhëzim të ministrit.”. Propozohet për ndryshim pika 1 e nenit 55 ku përgjegjës për emërimin, uljen në detyrë, pezullimin apo shkarkimin e drejtorit dhe të institucionit arsimor parauniversitar të jetë drejtori i Drejtorisë Rajonale të Arsimit Parauniversitar, si dhe shtohet një përfaqësues nga njësia arsimore vendore përgjegjëse për arsimin parauniversitar (ZVAP).
 Në ligjin nr. 69/2012 “Për sistemin arsimor parauniversitar në Republikën e Shqipërisë” i ndryshuar, parashikohet aktualisht se drejtori i institucionit arsimor publik emërohet nga titullari i institucionit arsimor vendor, përkatës, përgjegjës për arsimin parauniversitar. Në vendimin nr. 99, datë 27.02.2019, të Këshillit të Ministrave “Për krijimin, mënyrën e organizimit e të funksionimit të Drejtorisë së Përgjithshme të Arsimit Parauniversitar” parashikohet në pikën 11 të kreut III, se drejtorët e drejtorive rajonale emërojnë drejtorët e institucioneve arsimore publike, sipas udhëzimit përkatës të ministrit. Udhëzimi nr. 2, datë 28.01.2020, i ndryshuar kreu I/D, pika 8 parashikon “Drejtori i DRAP bën emërimin e drejtorit të IPAP. Vendimi i emërimit i komunikohet zyrtarisht ZVAP. ZVAP i dërgon vendimin e emërimit drejtorit të sapoemëruar dhe drejtorit zëvendësues”. Udhëzimi përshkruan në detaje procedurën dhe i kalon kompetencat për emërimin, shkarkimin dhe pezullimin drejtorit të Drejtorisë Rajonale të Arsimit Parauniversitar. 
Drejtoria e Përgjithshme e Arsimit Parauniversitar është krijuar me Vendim të Këshillit të Ministrave nr. 99, datë 27.02.2019, ndërkohë në një qasje kohore verifikohet se ligji 69/2012 “Për sistemin arsimor parauniversitar” daton në vitin 2012, i cili është ndryshuar evidenton se ndryshimet ligjore që kanë ndodhur në kohë përshtateshin me strukturën e sistemit arsimor parauniversitar përpara periudhës Maj 2019 ku është krijuar DPAP, duke shkrirë institucionet si: Drejtoria Arsimore Rajonale (DAR), dhe Zyra Arsimore (ZA). Me hyrjen në fuqi të VKM nr. 99, datë 27.02.2019 u krijua një hierarki institucionale si: Drejtoria e Përgjithshme e Arsimit Parauniversitar (DPAP), Drejtoritë Rajonale të Arsimit Parauniversitar (DRAP) dhe Zyrat Vendore të Arsimit Parauniversitar (ZVAP), kjo hierarki në disa nene specifike, për shkak të mosparashikimit të ndryshimeve institucionale nuk është e harmonizuar.  Struktura e re e ZVAP është ngritur për të ofruar shërbimin në nivel vendor dhe për të unifikuar procedurat dhe për të vendosur një standard rajonal në emërimin e drejtuesve të institucioneve arsimore apo për të rregulluar varësinë dhe llogaridhënie në ofrimin e shërbimit, gjykohet që ligji në nenin 55 të harmonizohet dhe për këto arsye propozojmë këtë ndryshim.
Gjithashtu në pikën 3 togfjalëshi “Titullari i njësisë rajonale arsimore” zëvendësohet me togfjalëshin “Titullari i institucionit rajonal arsimor, përkatës, përgjegjës për arsimin parauniversitar”.

Në nenin 8 të projektligjit parashikohet që në nenin 55/1 bëhen shtesat si më poshtë:

1. Në pikën 2 pas fjalës “mësues” shtohet togfjalëshi “në arsimin parashkollor”.

2. Në fund të fjalisë së parë, të pikës 4, shtohet togfjalëshi “i cili konfirmohet nga institucioni përgjegjës për licencimin”.
Parashikimi në pikën 1, ka për qëllim të plotësojë parashikimin aktual në fuqi, duke shtuar që drejtuesi i institucionit arsimor parashkollor të jetë mësues i arsimit parashkollor, ashtu siç janë edhe përcaktimet për mësuesin në arsimin parashkollor. Funksionet që kryen drejtuesi i institucionit arsimor parashkollor janë administrative dhe pedagogjike. Funksionet pedagogjike të drejtuesit përfshijnë aspekte që kanë të bëjnë me përmirësimin dhe përditësimin e praktikave të mësimdhënies, me zbatimin e kurrikulës dhe me edukimin cilësor të fëmijëve. Në këtë këndvështrim, drejtuesi është ura lidhëse ndërmjet zhvillimeve teorike dhe zbatimeve praktike, për pasojë është e nevojshme që ai të ketë formimin e duhur të fushës që të zbatojë kurrikulën e arsimit parashkollor në përputhje me zhvillimin moshor, psikologjik, interesat, mundësitë dhe dëshirat e fëmijëve të kësaj moshe. Pika 2 parashikon detyrimin për konfirmimin nga institucioni përgjegjës për licencimin, të drejtorit të institucionit arsimor parashkollor, privat nëse i plotëson kriteret e përcaktuara nga kuadri ligjor në fuqi. 
Në nenin 9 të projektligjit parashikohet që në nenin 60 të ligjit, pika 1 ndryshohet si më poshtë: 
 “1. Në institucionin arsimor publik, përfshirë dhe atë parashkollor, pranimi dhe emërimi i mësuesit në një vend të lirë pune mbështetet në parimin e meritës dhe të drejtën për zgjedhjen e institucionit arsimor. Emërimi i mësuesit bëhet nga drejtori i institucionit arsimor, sipas renditjes në portalin “Mësues për Shqipërinë” përveç mësuesit në dispozicion, i cili emërohet nga titullari i institucionit arsimor vendor, përgjegjës për arsimin parauniversitar, sipas renditjes në portal. Procedurat e pranimit,  emërimit, pezullimit dhe të largimit të mësuesit dhe mësuesit në dispozicion nga një vend pune, si dhe administrimi i portalit “Mësues për Shqipërinë” përcaktohen me udhëzim të ministrit.”. Ky parashikim ka për qëllim të bëjë pjesë të parashikimeve të ligjit mësuesin në dispozicion. Rritjes së cilësisë në arsimin parauniversitar i shërben edhe përfshirja e mësuesit zëvendësues në profile të ndryshme. Pandemia e Covid 19, por jo vetëm, nxorën në pah nevojën për zëvendësimin e mësuesve që mungojnë për arsye të përligjura me raporte mjekësore të paguara për paaftësi të përkohshme në punë deri në 14 dite dhe mbi 14 ditë, si dhe leje pa të drejtë page. Pas studimit të situatës, është konstatuar se mësuesi në dispozicion duhet të emërohet nga Zyrat Vendore të Arsimit Parauniversitar, por në kuadrin ligjor në fuqi parashikohet se mësuesi emërohet nga drejtori i shkollës. Duke qenë se mësuesit punësohen sipas arsimimit në profilet përkatëse, nuk është e mundur që një shkollë të punësoje mësues në dispozicion sipas profileve përkatëse, prandaj propozohet ndryshimi i pikës 1 të nenit 60. Për punësimin e kësaj kategorie është sugjeruar që të ndiqet një procedurë, që do të detajohet me aktet nënligjore përkatëse, por në mënyrë të përmbledhur konsiston si më poshtë:

 ZVAP-ja, referuar zgjedhje nga mësuesi aplikues në portal që pranon të punojë si ësues zëvendësues, në çdo fillim viti shkollor nxjerr kategorinë e mësuesve të cilët e kanë përzgjedhur këtë opsion sipas profileve dhe renditjes.

-ZVAP-ja  para fillimit vitit të ri shkollor, bën rakordimin ndërmjet parashikimit të nevojave dhe numrit të miratuar të punonjësve të saj, për të planifikuar  numrin e mësuesve zëvendësues sipas fushave/profileve.

-Punësimi i mësuesve zëvendësues bëhet nga ZVAP-ja.

-ZVAP-ja u jep përparësi mësuesve që dalin pa ngarkesë mësimore dhe nuk janë sistemuar.

-ZVAP-ja, sipas nevojave, nënshkruan kontratën e punës me mësuesin, i cili pranon këtë pozicion pune. Kjo kontratë do të jetë deri në përfundim të vitit shkollor. 

-Mësuesi zëvendësues ka të drejtë të zgjidh kontratën si mësues zëvendësues, nëse atij i ofrohet vendi i punës në profilin përkatës.

-Mësuesi zëvendësues që ka nënshkruar kontratën, duhet të jetë i gatshëm në ZVAP çdo mëngjes për t’u punësuar sipas kërkesave që vijnë nga drejtuesit e IA-ve, për zëvendësim, rast pas rasti.

- Mësuesi zëvendësues mund të plotësohet me orë në ditët e lira në veprimtari plotësuese, si: “Bëjmë detyrat e shtëpisë”, artet dhe zejet, SHQK etj., sipas nevojave të IAP-së.
Në nenin 10 të projektligjit parashikohet që pas nenit 64 të ligjit, shtohet neni 64/1 me titull “Arsimimi i fëmijëve me aftësi të kufizuara në Qendra Burimore” dhe me këtë përmbajtje:

“1. Qendër Burimore është institucioni i arsimit special, që ka për qëllim të mbështesë arsimimin e fëmijëve me aftësi të kufizuara, duke përmirësuar në vijimësi rezultatet e të nxënit dhe t’i përgatisë ata për gjithëpërfshirjen dhe aftësimin për jetën, duke zhvilluar aftësitë e duhura në të gjitha fushat e përditshmërisë së tyre.

2. Me urdhër të ministrit përgjegjës për arsimin krijohen Qendrat Burimore, si institucione arsimore parauniversitare që ofrojnë arsim special dhe shërbime për fëmijët me aftësi të kufizuara të rënda apo të shumëfishta dhe me vështirësi në mësimnxënie.

3. Qendrat Burimore kanë punonjës të specializuar në aftësinë e kufizuar (mësues të arsimit special, mjekë, punonjës të shërbimit psikosocial, terapistë), që ofrojnë shërbime mbështetëse dhe rehabilituese të specializuara për fëmijët me aftësi të kufizuara edhe në shkollat e zakonshme.

4. Qendrat burimore sigurojnë mbështetje për gjithëpërfshirjen në kuadër të burimeve që kanë në dispozicion, në bazë të kërkesave të institucioneve arsimore parauniversitare që arsimojnë nxënësit me aftësi të kufizuara.

5. Kriteret dhe procedurat për hapjen, mbylljen dhe riorganizimin e institucioneve të arsimit special, si dhe mënyra e organizimit dhe funksionimit përcaktohen me vendim të Këshillit të Ministrave.”. Strategjia Kombëtare e Arsimit (2021-2026) si pjese integrale e SKZHI-se ka vizion “Sistem arsimor gjithëpërfshirës dhe i bazuar në parimet e barazisë dhe mësimit gjatë gjithë jetës, që mundëson formimin cilësor të të gjithë individëve, duke kontribuar në mirëqenien personale të tyre, si dhe në forcimin e demokracisë dhe integrimin e vendit në Bashkimin Europian”, ku objektiv specifik është: Gjithëpërfshirja dhe barazia në arsim. Në këtë kontekst gjithpërfshirja dhe arsimimi cilësor i nxënësve me aftësi të kufizuar, duke u mbështetur me shërbime të specializuara rehabilituese nga qendrat burimore është parësor. Qendrat burimore do të sigurojnë mbështetje institucionale të të gjithë komunitetit të nxënësve me aftësi të kufizuar, pavarësisht llojit të vështirësisë apo institucionit arsimor që kanë përzgjedhur për arsimimin e tyre, me qëllim përgatitjen dhe integrimin e tyre në shoqëri, duke nxitur rritjen e rezultateve shkollore nëpërmjet përgatitjes profesionale dhe shërbimeve mbështetëse.

Në nenin 11 të projektligjit parashikohet që kudo në kreun XIII togfjalëshi “institucion përgjegjës për sigurimin e cilësisë” zëvendësohet me togfjalëshin “institucioni përgjegjës për ofrimin dhe sigurimin e shërbimit arsimor”. 
Në fund të pikës 2 të nenit 69 do të shtohet togfjalëshi “nga inspektori i autorizuar nga  institucioni përgjegjës për ofrimin dhe sigurimin e shërbimit arsimor.”.

Në pikën 1 të nenit 70 pas togfjalëshit “që konstatohet dhe dënohet nga” do të shtohet togfjalëshi “inspektori i autorizuar nga”.

Në pikën 2 të nenit 70 pas togfjalëshit “Kur është e nevojshme” do të shtohet togfjalëshi “inspektori i autorizuar nga”.

 Pika 3 e nenit 70 pas togfjalëshit “për institucionin arsimor privat,” do të shtohet togfjalëshi “nëse inspektori i autorizuar”. Pas togfjalëshit “nëse është e nevojshme” do të shtohet togfjalëshi “institucioni përgjegjës për ofrimin dhe sigurimin e shërbimit arsimor”.

Në pikën 1 të nenit 71 pas togfjalëshit “që konstatohet dhe dënohet nga” do të  shtohet togfjalëshi “inspektori i autorizuar nga”.

Këto propozime bëhen si pasojë e problematikës së hasur me zbatimin e dispozitave të kreut XIII. DPAP, në organikën e saj përfshin Sektorin e Inspektimit dhe Vlerësimit të Cilësisë dhe si e tillë kryen monitorime, vlerësime dhe inspektime të herëpashershme në të gjitha institucionet arsimore parauniversitare publike dhe private. Për shkak të mungesës së parashikimeve specifike, DPAP ka kryer inspektime, ka lënë rekomandimeve, por nuk ka mundur të ekzekutojë këto rekomandime në rastet kur janë konstatuar shkelje të kërkesave ligjore nga institucionet arsimore, pasi ju mungonte tagri ligjor për të bërë të mundur zbatimin duke u mbështetur edhe në parashikimin ligjor që referohej me “institucioni përgjegjës për sigurimin e cilësisë”. Nisma për ndryshimin e përcaktimit aktual në ligjin 69/2012, i ndryshuar vjen si kërkesë për përmirësimin e zbatimit të legjislacionit në fushën e arsimit dhe konkretisht në fushën e monitorimit, vlerësimit dhe inspektimit të institucioneve arsimore parauniversitare publike dhe jopublike. Duke mbajtur në konsideratë që në fushën e arsimit parauniversitar mund të ushtrojnë veprimtari edhe subjekte të cilat nuk e kanë licencën përkatëse të lëshuar nga Ministria përgjegjëse për arsimin e bën të pamundur kontrollin e territorit. Ndodhur përpara këtij fakti është propozuar ndërhyrja legjislative për të bërë të mundur ndryshimin në dispozitat duke specifikuar qartësisht institucionin përgjegjës dhe për të ndërtuar strukturat përkatëse  dhe për t’ju ofruar të drejtën ankimore subjekteve të cilët konform ligjit do të dënohen administrativisht për konstatim të shkeljeve të parashikuara në nenet e sipërpërmendura.
Në nenet 12, 13 dhe 14 të projektligjit parashikohen dispozitat kalimtare, aktet nënligjore dhe hyrja në fuqi e ligjit. Dispozitat kalimtare kanë për qëllim të shtyjnë me dy vite kriterin e trajnimit dhe pajisjes me certifikatën e drejtuesit të institucionit arsimor parauniversitar dhe drejtuesit të institucionit arsimor parashkollor, nisur edhe nga vijimësia e deritanishme e këtij procesi rezulton se ky kriter është përmbushur nga shumë pak drejtorë në detyrë për shkak të numrit të kufizuar të vendeve për trajnim si dhe për shkak të mos kalimit me sukses të provimit përfundimtar. Po ashtu, parashikohen edhe dispozitat mbi detyrimin për miratimin e akteve nënligjore të parashikuara në projektligj, si dhe hyrjen në fuqi të projektligjit. 
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektligji ngarkohet ministria përgjegjëse për arsimin.
VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Për hartimin e këtij projektligji ka kontribuar grupi i punës i ngritur me urdhrin nr. 19, datë 20.01.2022, të Ministrit të Arsimit dhe Sportit “Për ngritjen e grupeve të punës për hartimin e projektakteve në zbatim të programit të përgjithshëm analitik të projektakteve për vitin 2022”, i ndryshuar.
Projektligji i nënshtrohet procesit të konsultimit publik dhe dërgohet për mendim nëpërmjet sistemit e-aktet te ministritë e linjës.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji ka efekte financiare për buxhetin e MAS.
Në lidhje me ndryshimet e propozuara në nenin 2, pikë 5 ku shtohet  “5/1. “Shkollë e bashkuar”, është institucioni arsimor parauniversitar që përfshin ciklin e arsimit e mesëm të lartë dhe ciklin e arsimit bazë. Shkolla e bashkuar, mund të ketë edhe shkolla vartëse.
Aktualisht kemi 12 shkolla të bashkuara të cilat kanë funksionuar në qendrat  e ish komunave, sot njësi administrative të cilat e kanë numri e nxënësve më pak se 80 nxënës dhe sipas udhëzimit nuk duhet të kenë drejtues. Në këto shkolla mësojnë aktualisht  rreth 570 nxënës dhe japin mësim rreth 95 mësues.

Tendenca e shtimit të numrit të shkollave të tilla që mbyllen në zonat rurale është në rritje dhe e bën të nevojshëm bashkimin e këtyre institucioneve me institucionet të tjera më të afërta të cilat janë shkolla të arsimit fillor (AF) apo arsimit të mesëm të ulët (AMU).Një përcaktim të saktë të numrit në vitet që vijnë nuk mund ta kemi sepse kjo varet nga zhvillimi demografik i këtyre zonave.

Në fakt nga krijimi i shkollave të bashkuara nuk ka përfitime në lidhje me numrin e drejtorëve dhe nëndrejtorëve pasi me bashkimin e institucioneve numri i tyre reduktohet. Pra nëse këto 12 institucione do të bashkohen sot, me institucione të tjera do të jenë përsëri 12 drejtor, pa asnjë efekt financiar shtesë ose do të jenë më pak dhe kjo do ketë ulje të efektit financiar aktual, por përfitim për banorët e zonave dhe një pjesë të nxënësve të cilët nuk do të mund të ndjekin arsimin e mesëm, në rast se këto shkolla do të mbyllen. Pra ndryshimet e propozuara nuk sjellin shtesa në punonjës mësimor, pasi mësuesit që japin mësim aktualisht do të vijojnë të japin përsëri mësim në këto shkolla dhe në terma afatgjatë, për shkak të bashkimit apo aktualizimit të shkollave do të kemi edhe ulje të numrit të punonjësve  mësimorë në këto institucione.
Nuk do të këtë të tjerë mësues që do të marrin emërtim si punonjës në shkollat e bashkuara pasi edhe në ato institucione që kanë funksionuar më parë si shkolla të bashkuara pagesa e mësuesve bëhet sipas nivelit arsimor ku japin mësim (AF, AMU, AML).

Për sa më sipër ndryshimet e propozuara në nenin 2, pikë 5 ku shtohet  “5/1. “Shkollë e bashkuar”, është institucioni arsimor parauniversitar që përfshin ciklin e arsimit të mesëm të lartë dhe ciklin e arsimit bazë. Shkolla e bashkuar, mund të ketë edhe shkolla vartëse.”, nuk kanë kosto buxhetore shtesë për buxhetin e shtetit.
Në lidhje me ndryshimet e propozuara në nenin 22; Pika 3 ndryshohet si vijon: “3. Shkollat e arsimit të orientuar mund të nisin në klasën e parë të arsimit bazë, duke siguruar formimin e mjaftueshëm të nxënësve në lëndët e kulturës së përgjithshme.”;  

Parashikohet të përfitojnë nga ky ndryshim, 9 (nëntë) shkolla artistike të vendosura në Tiranë, Durrës, Fier, Berat, Elbasan, Korçë, Shkodër, Gjirokastër, Vlorë, si dhe 1(një) shkollë koreografike në Tiranë.

Për të mbuluar kërkesën për implementimin e standardeve të reja, për realizimin e programit mësimor, nuk kërkohen punonjës mësimor shtesë pasi aktualisht funksionojnë me klasa që nga arsimi bazë. Nga ky ndryshim apo vendosje standardi përfitojnë 1902 nxënësve, nga të cilat 963 janë nxënësve vajza.

Aktualisht funksionojnë si klasave mësimore  në “arsimimin e orientuar”, 81 klasa mësimore, risqarojmë se këto klasa funksionojnë prej vitesh në këto shkolla. Në këto institucione funksionojnë aktualisht klasa apo laboratorë të “arsimit të orientuar” dhe nuk është parashikuar shtesa e laboratorëve me pajisje didaktike mësimore – shtesë, si blerja e mjeteve, pajisjeve muzikore, si pjano, violinë, fizarmonike, klarineta, apo pajisje të tjera elektronike sipas programit të studimeve, infrastruktura apo pajisjet e laboratorëve të “arsimit të orientuar”, duhen shtuar për këto drejtime të arsimit të orientuar, sipas parashikimeve në buxhetin afatmesëm pa kërkesa financiare shtesë. 

Për ndryshimet e parashikuara nenin 10, të projektligjit që pas nenit 64 të ligjit, shtohet neni 64/1 me titull “Arsimimi i fëmijëve me aftësi të kufizuara në Qendra Burimore” dhe me këtë përmbajtje:

“1. Qendër Burimore është institucioni i arsimit special, që ka për qëllim të mbështesë arsimimin e fëmijëve me aftësi të kufizuara, duke përmirësuar në vijimësi rezultatet e të nxënit dhe t’i përgatisë ata për gjithëpërfshirjen dhe aftësimin për jetën, duke zhvilluar aftësitë e duhura në të gjitha fushat e përditshmërisë së tyre.

2. Me urdhër të ministrit përgjegjës për arsimin krijohen Qendrat Burimore, si institucione arsimore parauniversitare që ofrojnë arsim special dhe shërbime për fëmijët me aftësi të kufizuara të rënda apo të shumëfishta dhe me vështirësi në mësimnxënie.

3. Qendrat Burimore kanë punonjës të specializuar në aftësinë e kufizuar (mësues të arsimit special, mjekë, punonjës të shërbimit psikosocial, terapistë), që ofrojnë shërbime mbështetëse dhe rehabilituese të specializuara për fëmijët me aftësi të kufizuara edhe në shkollat e zakonshme.

4. Qendrat burimore sigurojnë mbështetje për gjithëpërfshirjen në kuadër të burimeve që kanë në dispozicion, në bazë të kërkesave të institucioneve arsimore parauniversitare që arsimojnë nxënësit me aftësi të kufizuara.

Parashikohet kthimi i 9 institucioneve të arsimit special në qendra burimore. Për funksionimin e shkollave speciale edhe si qendra burimore parashikohet rritje e numrit ekzistues të punonjësve me rreth 50%. Stafi shtesë do të kryejë funksionet e qendrës burimore: vlerësim, shërbime të specializuara rehabilituese, trajnime dhe ndjekje të nxënësve me aftësi të kufizuara në shkolla te zakonshme, etj. Numri i parashikuar i nxënësve që do të përfitojnë menjëherë nga riorganizimi i “shkollave speciale” në “qendra burimore”, është 4700 nxënës. Kjo shifër përfshin nxënësit me aftësi të kufizuar në të gjithë sistemin arsimor parauniversitar publik, arsim special dhe gjithëpërfshirës, çdo vit parashikohet një rritje me 10% e këtij numri. Me ngritjen/ krijimin e qendrave burimore nuk parashikohet te kete rritje te numrit te klasave  mësimore që kanë shkollat speciale, por kërkohet një ristrukturim i tyre për tu ofruar nxënësve mësimdhënie në standarde europiane. Nevojat për laboratorë, pajisje dhe mjete didaktike shtesë për dy institutet Instituti i Nxënësve që nuk Dëgjojnë si dhe Instituti i Nxënësve që nuk Shikojnë, fillimisht do të mbulohen nga projekti IPA 2018. Në vijim nevojat për laboratorë të specializuar, pajisje dhe mjete didaktike do parashikohen nevojat vit pas viti.

Ndërsa për shkollat e tjera speciale që do të transformohen në qendra burimore nevojat për laboratorë të specializuar, pajisje dhe mjete didaktike dhe pajisje te ndryshme, fondet të parashikuara për të siguruar, krijimin/ristrukturimin e 9 (nëntë), institucioneve arsimore, në qendra burimore, parashikohen që të përfitojnë rreth 4700 nxënës. Kërkohet shtesë të personelit me rreth 50% punonjësve shtesë ose rreth 1000 punonjës ku përfshihen, punonjës mësimorë, ndihmës mësimorë, punonjës psiko-sociale me një kosto vjetore të shpenzimeve të personelit e parashikuar për 1000 punonjës x 80,000 lekë *12 muaj = 960,000,000 lekë, shtuar dhe masën e sigurimeve shoqërore dhe shëndetësore në masën 16.7% = 160,320,000 lekë, në total  parashikohen që shpenzimet  vjetore të personelit të arrijnë në 1,120,320,000 lekë; 

Fonde të parashikuara për të siguruar një shërbim arsimor cilësor për blerje e mjeteve didaktike mësimore, ku do të përfitojnë rreth 4700 nxënës, si dhe për 1000 punonjës mësimorë (pa përfshirë libra shkollore), parashikohet 9,400,000 lekë në vit; 

Fonde të parashikuara për të siguruar trajnimin e personelit mësimor, e rreth 1000 punonjësve mësimore, ndihmës mësimorë, punonjësve psiko-sociale, parashikohet një kosto vjetore te shpenzimeve në masën 4,000,000 lekë;

Fonde të parashikuara për blerje dhe pajisjen me tekste shkollore dhe mjete të tjera didaktike të nxënësve (pa përfshirë nxënësit që nuk shikojnë) me materiale ndihmës mësimore, për 4700 nxënës x 10,000 lekë =47,000,000 lekë;

Për pagesën e kuotave ushqimore/ bursave financiare për rreth 4700 nxënës parashikohet një fond 4700 x  6,668 lekë në muaj x 9 muaj =282,057,034 leke në vit;

Fonde të parashikuara për “blerje pajisje laboratori elektronike &kompjuter e pajisje të tjera të specializuara”,  për nxënësit që nuk shikojnë, për nxënësit që nuk dëgjojnë si dhe nxënësit me aftësi ndryshe, përfshirë dhe mësuesit, ndihmës mësuesit si dhe punonjësit psiko-socialë, parashikohet një fond prej 855,000,000 lekë, ku përfitues janë 4700 nxënës dhe 1000 punonjës mësimorë dhe ndihmës mësimorë x 150,000 lekë =855,000,000 lekë;

Fonde të parashikuara për rindërtimin sipas standardeve europiane dhe pajisjen mjediseve të institucioneve arsimore për një periudhe 9-10 vjeçare 900,000,000 lekë.

Pra në total për një periudhë 10 vjeçare janë parashikuar 16 miliard e 652 milion lekë. Nga të cilat 1 miliard e 638 milion lekë kërkohen shtesa nga buxheti i shtetit, si dhe 27 milion lekë në vitit kërkohen nga njësitë e vetëqeverisjes vendore. 

Relacion shpjegues për projektligjin “Për disa shtesa dhe ndryshime në ligjin nr. 69/2012, “Për sistemin arsimor parauniversitar në Republikën e Shqipërisë”, i ndryshuar”.


